
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১৩



মনে পড়ে, সব মুদ্রাদোষ মেনে নিয়ে

দাঁড়িয়েছি তাতল সৈকতে

পুড়ে যাচ্ছে ধ্বজদণ্ড, পুড়ে যাচ্ছে নাভি

মনে পড়ে অভিচার ক্রিয়া


প্রণাম, সময়! বুক ফেটে যাচ্ছে উচাটনে

লিখে দিই সমস্ত ব্যর্থতা তাই

প্রণামের ছলে


রীতি, বাক্কে শাসন করো আজ






১৪



মনে এল, নীল নবঘন আষাঢ়, সেদিন।

ধারাস্নানে

বিরহী যক্ষের হাসি কেমন ছড়িয়ে পড়েছিল

তৃণমূল থেকে

কৃষকের নাবাল জমিতে, শস্যের অদিতি

ঠিক তখনই এলেন


এই চৈত্রদিনে

সেই হাসি

, সেই ধারাস্নান, সেই আষাঢ়ের

নবঘন গাথা

সেই কুণ্ঠিত অঙ্কুর মনে এল






১৫



এই পথে ধুলোর শুশ্রূষা, এই পথে ফুরিত আড়াল

কথার আকাশে

এত আঁধি, জমাট রিক্ততা, তবু জানি পাথরে-পাথরে

ইশারা রেখেছে ক্রৌঞ্চমিথুনেরা

জাগো, বোবা প্রাণ, জাগো, এই বার্তা থেকে

শিখে নাও উন্মুখ পথের ভাষা, আর

পিপাসা জাগাও আকাশে-আকাশে।

